
	КОМИ РЕСПУБЛИКАСА ОЛАНПОДУВ ЁРД

«Коми Республикаса Юралысь чинӧ бӧрйысьӧмъяс йылысь» 2012 во лӧддза-номъя тӧлысь 23 лунся 41-РЗ №-а Коми Республикаса Оланпасӧн гражданин Виктор Дмитриевич Вахнинлысь оланподув серти инӧдъяссӧ торкӧм йылысь норасьӧмсӧ видлалӧм вылӧ примитӧмын ӧткажитӧм йылысь Коми Республикаса Оланподув Ёрдлӧн кывкӧртӧд

 	Сыктывкар				      2016 вося лӧддза-номъя тӧлысь 24 лун

	Коми Республикаса Оланподув Ёрд, кӧні веськӧдлысьнас вӧлі В.В.Кретов, ёрдысьяснас Д.Н. Басманов, Н.В. Боковикова,
	ёрдысь В.В. Кретовлысь, коді «Коми Республикаса Оланподув Ёрд йылысь» Коми Республикаса Оланпаслӧн 37 статья подув вылын водзвыв видлаліс гражданин В.Д. Вахнинлысь норасьӧмсӧ, кывкӧртӧдсӧ кывзӧм бӧрын 
п а с й и с:

Коми Республикаса Оланподув Ёрдӧ аслас норасьӧмын гражданин В.Д. Вахнин вензьӧ «Коми Республикаса Юралысь чинӧ бӧрйысьӧмъяс йылысь» 2012 во лӧддза-номъя тӧлысь 23 лунся 41-РЗ №-а Коми Республикаса Оланпаслысь оланподувлы лӧсялӧм серти, мый тайӧ Оланпасыс оз урчит позянлун Коми Республикаса Юралысь чинӧ кандидатлы вӧзйыны асьсӧ.

       Шыӧдчысьлӧн видзӧдлас серти, «Коми Республикаса Юралысь чинӧ бӧрйысьӧмъяс йылысь» Коми Республикаса Оланпас подулавтӧг дзескӧдӧ Коми Республикаса Юралысь чинӧ кандидатӧн асьсӧ вӧзйӧм вылӧ сылысь пассивнӧй бӧрйысян инӧдсӧ да таӧн сувтӧ паныд Коми Республикаса Оланподувлы, сылӧн 15, 18, 31, 33 статьяяслы.


Сетӧм материалъяссӧ видлалӧм бӧрын Коми Республикаса Оланподув Ёрд оз аддзы оланпас серти подувъяс, медым примитны В.Д. Вахнинлысь норасьӧмсӧ видлалӧм вылӧ. 
Сідз, “Россия Федерацияса субъектъяслӧн канму власьт оланпас пыртысь (бӧрйӧм) да олӧмӧ пӧртысь власьт органъяс котыртан ӧтувъя принципъяс йылысь” 1999 во йирым тӧлысь 6 лунся 184-ФЗ №-а Федеральнӧй оланпаслӧн 18 статьялӧн положениеяс серти Россия Федерацияса субъектлӧн медвылыс чина морт чинӧ кандидатъяссӧ вӧзйӧны кансяма ютыръяс. Та дырйи кансяма ютыр вермӧ вӧзйыны индӧм чинӧ кандидатӧн мортӧс, коді пырӧ тайӧ кансяма ютырӧ, либӧ мортӧс, коді оз пыр тайӧ либӧ мӧд кансяма ютырӧ.
Индӧм чинӧ кандидатъяс вермӧны вӧзйыны асьнысӧ сӧмын сэк, кор тайӧ урчитӧма Россия Федерацияса субъектлӧн оланпасӧн.
[bookmark: __DdeLink__89_288612804]Россия Федерацияса субъектлӧн медвылыс чина морт чинӧ кандидатъясӧс вӧзъян татшӧм жӧ правилӧяс пырӧны “Россия Федерацияса гражданалӧн бӧрйысян инӧдъяслӧн да референдумын участвуйтӧм вылӧ инӧдлӧн медшӧр гарантияяс йылысь” 2002 во лӧддза-номъя тӧлысь 12 лунся 67-ФЗ №-а Федеральнӧй оланпаслӧн 32 статьяӧ.
Татшӧм ногӧн, федеральнӧй оланпас дасьтысь Россия Федерация да Россия Федерацияса субъектъяс костын веськӧдланторъяс да уджмогъяс юклан оланподув серти принципъясӧ кутчысьӧмӧн да дінмуса оланпас дасьтысьлысь гражданаӧн пассивнӧй бӧрйысян инӧд збыльмӧдан содтӧд гарантияяс урчитны позянлунсӧ асшӧра донъялӧм вылӧ инӧдсӧ тӧд вылӧ босьтӧмӧн сетіс Россия Федерацияса субъектъяслы вӧля урчитны Россия Федерацияса субъектлӧн медвылыс чина морт чинӧ кандидатъясӧс вӧзъянногъяс лыддьӧгсӧ. 
Та дырйи сійӧ, мый Россия Федерацияса субъектлӧн бӧрйысян оланпастэчасын  Россия Федерацияса субъектлӧн медвылыс чина морт чинӧ кандидатъясӧн асьнысӧ вӧзйӧм йылысь положениеяс абуӧсь, оз ло мытшӧдӧн, медым граждана бура збыльмӧдісны инӧд серти участвуйтны кандидатъясӧн лӧсялана бӧрйысьӧмъясын мукӧд ногӧн, торйӧн кӧ, кандидатъясӧс кансяма ютыръясӧн вӧзйӧм пыр кыдзи аслас пырысьяс лыдысь, сідзи и сэтшӧм йӧз лыдысь, кодъяс оз пырны тайӧ либӧ мӧд кансяма ютырӧ.
Тайӧ видзӧдласӧ кутчысьӧ и Россия Федерацияса Оланподув Ёрд, коді 2005 во ӧшым тӧлысь 21 лунся 13-П №-а, 2012 во ӧшым тӧлысь 24 лунся 32-П №-а аслас шуӧмъясын да 2014 во тӧвшӧр тӧлысь 14 лунся 7-О №-а кывкӧртӧдын индіс, мый гражданалӧн Россия Федерацияса субъектлӧн медвылыс чина морт чинын уджавны асьсӧ вӧзйӧмӧн участвуйтан инӧдыс оз ло кыв шутӧмӧн да Россия Федерацияса Оланподулысь оз пет. Та понда сійӧ, мый гражданинлӧн татшӧм позянлуныс абу, оз петкӧдлы, мый оланподув серти сылысь инӧдъяссӧ да вӧлясӧ торкӧма.
Татшӧм лоӧмторъяс дырйи Коми Республикаса Оланподув Ёрд воӧ кывкӧртӧдӧ, мый кутшӧмкӧ гӧгӧрвотӧмлун сы боксянь, лӧсялӧ-ӧ коми Республикаса Оланподувлы сійӧ, мый «Коми Республикаса Юралысь чинӧ бӧрйысьӧмъяс йылысь» 2012 во лӧддза-номъя тӧлысь 23 лунся 41-РЗ №-а Коми Республикаса Оланпасын Коми Республикаса Юралысь чинӧ кандидатӧн асьсӧ вӧзйӧм йылысь нормаыс абу, оз петкӧдчы, мый «Коми Республикаса Оланподув Ёрд йылысь» Коми Республикаса Оланпаслӧн 32, 39 статьяяслӧн положениеяс серти лоӧ подулӧн, медым ӧткажитны В.Д. Вахнинлы норасьӧмсӧ видлалӧмын.
Та кындзи, тайӧ норасьӧмыс абу позяна и сы понда, мый шыӧдчысь эз вайӧд кутшӧм-либӧ подув, кыдзи сы серти збыльвылас вӧдитчӧма либӧ эм позянлун вӧдитчыны «Коми Республикаса Юралысь чинӧ бӧрйысьӧмъяс йылысь» Коми Республикаса Оланпаслӧн лӧсялана положениеясӧн, да та понда «Коми Республикаса Оланподув Ёрд йылысь» Коми Республикаса Оланпаслӧн 3 да 39 статьяяс серти ёрд сідзжӧ оз аддзы тайӧ норасьӧмсӧ видлалӧм вылӧ примитӧмлы подувъяссӧ.
Висьталантор подув вылын, «Коми Республикаса Оланподув Ёрд йылысь» Коми Республикаса Оланпаслӧн 39, 66, 72, 73 статьяясӧ кутчысьӧмӧн Коми Республикаса Оланподув Ёрд 

ш у и с:

1. Ӧткажитны Виктор Дмитриевич Вахнинлы норасьӧмсӧ видлалӧм вылӧ примитӧмын, сы вӧсна мый сійӧ оз лӧсяв «Коми Республикаса Оланподув Ёрд йылысь» Коми Республикаса Оланпаслӧн корӧмъяслы, мыйяс серти Коми Республикаса Оланподув Ёрдӧ норасьӧмсӧ шуӧны позянаӧн. 
2. Тайӧ Кывкӧртӧдыс лоӧ бӧръяӧн, сійӧс оз позь обжалуйтны, дзик пыр вынсялӧ сійӧс юӧртӧм бӧрын да вынсялӧ веськыда.  
3. «Коми Республикаса Оланподув Ёрд йылысь» Коми Республикаса Оланпаслӧн 72 статья серти тайӧ Кывкӧртӧдсӧ колӧ дзик пыр йӧзӧдны «Коми Республикаса канму власьт органъяслӧн индӧд-тшӧктӧмъясын» да пыртны «Ӧтуввез» юӧртан-телекоммуникация везйын Коми Республикаса официальнӧй сайтӧ (Коми Республикаса официальнӧй ӧтуввез-порталӧ). 

